
O 17 d’agosto Enrico Carbone o n’à lasciòu. A Compagna
a l’à parteçipòu a-o funerale co-o Confalon e li, pe voxe do
seu prescidente, a l’à aregordòu a figua de ’n zeneize che
tanto o l’à dæto a-o nostro Sodaliçio e che, pe-e tante
cose ch’o l’à fæto, o l’aresta un di ponti de riferimento
inte l’anbiente colturale zeneize e ligure. E defæti tanti
riconoscimenti so-arivæ anche da feua de Zena. Inta
rionion da Consulta Ligure (da quæ o l’ea stæto un di
fondatoî) do 20 de setenbre a Arbenga, o profesô Franco
Gallea o l’à aregordòu o Carbon comme l’amigo da-i boin
conseggi, un ligure integrale co-a pascion pe-e seu (e
quindi e nostre) reixe, ommo de equilibrio e de grande
coltua, co-in straordinaio senso de l’ironia. «Pe questo –
o l’a concluzo – oltre a-o saluo, a lê a va tutta a nostra
gratitudine».
Chi, in sciâ nostra rivista, o regordo o l’é stæto scrito da-a
nostra vice prescidente Elena Pongiglione, che co-o
Carbon a l’à de longo colaboròu con pascion e con
amiciçia, “metendo in pratica o spirito da Compagna inte
tutte e ocaxoin”, comm’o veu o nostro Statuto.
Ma a Compagna, sciben ch’a l’à o cheu inte spinn-e pe
questa perdia, a deve anâ avanti.

QUARCOSA SE MESCIA
di Franco Bampi


